
YASHIL TURIZMNI 
RIVOJLANTIRISHDA 
MEHMONXONALAR 
ROLI: MUAMMOLAR VA 
IMKONIYATLAR

Raxmonova Nigina Anvarovna 
Toshkent davlat iqtisodiyot universiteti 
Turizm va mehmonxona biznesi kafedrasi katta o‘qituvchisi, PhD

Annotatsiya. Mazkur maqolada xalqaro tajriba asosida yashil iqtisodiyot konsepsiyasining mehmonxonalar faoliyatiga 
integratsiyasi masalalari yoritilgan. Dunyo mehmonxona tarmoqlarida qo‘llanilayotgan ekologik standartlar va barqaror 
rivojlanish strategiyalari o‘rganildi. Yevropa, AQSh va Osiyo mamlakatlari misolida yashil texnologiyalarni tatbiq etishning 
samaralari tahlil qilindi hamda O‘zbekiston mehmonxona biznesi amaliyotidagi imkoniyat va muammolar ko‘rib chiqildi. 
Tadqiqot natijalari yashil iqtisodiyot tamoyillari nafaqat ekologik muhofazani ta’minlash, balki mehmonxonalar iqtisodiy 
samaradorligini ham oshirishini ko‘rsatdi.

Kalit soʻzlar: yashil iqtisodiyot, mehmonxona biznesi, xalqaro tajriba, ekologik menejment, barqaror rivojlanish.
Abstract. This article explores the integration of the green economy concept into hotel operations based on international 
experience. It examines the ecological standards and sustainable development strategies implemented in the global 
hotel industry. Using the examples of Europe, the United States, and Asian countries, the study analyzes the outcomes 
of applying green technologies and discusses the opportunities and challenges for the hotel industry in Uzbekistan. The 
findings indicate that the principles of the green economy contribute not only to environmental protection but also to 
enhancing the economic efficiency of hotels.

Key words: green economy, hotel industry, international experience, environmental management, sustainable development.
Аннотация. В статье рассматриваются вопросы интеграции концепции зеленой экономики в деятельность 
гостиниц на основе международного опыта. Изучены экологические стандарты и стратегии устойчивого развития, 
применяемые в мировой гостиничной индустрии. На примере стран Европы, США и Азии проанализированы 
результаты внедрения зеленых технологий, а также рассмотрены возможности и проблемы в гостиничном бизнесе 
Узбекистана. Результаты исследования показывают, что принципы зеленой экономики способствуют не только 
экологической защите, но и повышению экономической эффективности гостиниц.

Ключевые слова: зеленая экономика, гостиничный бизнес, международный опыт, экологический менеджмент, 
устойчивое развитие.

K I R I S H
So‘nggi yillarda butun dunyo miqyosida atrof-muhit muammolari, resurslardan ortiqcha foydalanish va 

global isish kabi ekologik muammolar turizm va mehmonxona sanoatini ham faol ravishda qayta ko‘rib chiqishga 
majbur qilmoqda. Shu sababli, iqtisodiy o‘sishni ta’minlash bilan birga ekologik barqarorlikni ham qo‘llab-
quvvatlovchi yashil iqtisodiyot konsepsiyasi xalqaro darajada dolzarb masalaga aylandi. Yashil iqtisodiyot – bu 
iqtisodiy faoliyatni ekologik muvozanatni saqlagan holda olib borish, tabiiy resurslardan oqilona foydalanish va 
chiqindilarni kamaytirish orqali barqaror rivojlanishni ta’minlashga qaratilgan strategik yondashuvdir (UNEP, 
2011). Mehmonxona sanoati turizmning eng muhim tarkibiy qismi bo‘lib, energiya, suv, oziq-ovqat va boshqa 
resurslarni katta hajmda iste’mol qiluvchi sohalardan biri hisoblanadi. Shu bois, yashil iqtisodiyot tamoyillarini 

mehmonxona boshqaruviga integratsiya qilish nafaqat ekologik, balki iqtisodiy va ijtimoiy jihatdan ham ijobiy 
natijalar beradi. Masalan, energiya samarador texnologiyalarni qo‘llash xarajatlarni kamaytiradi, chiqindilarni 
qayta ishlash atrof-muhitni muhofaza qiladi, yashil brend imiji esa mehmonlar ishonchini va sodiqligini oshiradi 
(Bohdanowicz, 2006). Xalqaro miqyosda ko‘plab yirik mehmonxona tarmoqlari – Hilton, Marriott, Accor – o‘z 
strategiyalarida yashil iqtisodiyot tamoyillarini joriy etib, ekologik menejment tizimlari, qayta tiklanuvchi energiya 
manbalari va chiqindilarni kamaytirish dasturlarini keng tatbiq etmoqda. Bu tajribalar O‘zbekiston uchun ham 
katta ahamiyat kasb etib, mamlakat mehmonxona sanoatida barqaror rivojlanish konsepsiyasini amalga 
oshirish uchun muhim yo‘nalishlar sifatida xizmat qiladi.

Shunday qilib, mazkur tadqiqotda xalqaro tajriba asosida yashil iqtisodiyot konsepsiyasining mehmonxonalar 
faoliyatiga integratsiyasi, uning iqtisodiy, ekologik va ijtimoiy jihatlari, shuningdek, O‘zbekiston uchun saboqlari 
tahlil qilinadi. 

M A V Z U G A  O I D  A D A B I Y O T L A R  S H A R H I
Yashil iqtisodiyot konsepsiyasi so‘nggi o‘n yilliklarda xalqaro miqyosda keng ilmiy muhokama qilingan 

va turizm hamda mehmonxona sohasida barqaror rivojlanishning muhim omili sifatida qaralmoqda. UNEP 
(2011) ta’rifiga ko‘ra, yashil iqtisodiyot “inson farovonligini oshirish va ijtimoiy adolatni mustahkamlash bilan 
birga, ekologik xavflar va resurs tanqisligini sezilarli darajada kamaytirishga qaratilgan iqtisodiyot” hisoblanadi. 
Mehmonxona sektori yashil iqtisodiyot tamoyillarini qo‘llash orqali ekologik izni kamaytirishi, energiya va suv 
resurslarini tejashi hamda chiqindilarni boshqarishi mumkin.

Bohdanowicz (2006) Yevropa va Polsha mehmonxonalarida ekologik dasturlarni o‘rgangan va yashil 
menejmentni joriy qilish xarajatlarni kamaytirishi bilan birga, mijozlar qoniqishini oshirishini ta’kidlagan. Chan 
& Wong (2006) Osiyo mehmonxona tarmoqlarida ISO 14001 ekologik menejment standartining joriy etilishi 
motivlarini tahlil qilib, bunday tashabbuslarning asosiy sabablarini mijozlar talabi, davlat siyosati va brend 
imijini mustahkamlash bilan bog‘lagan. Shu bilan birga, ular ekologik dasturlarni amalga oshirishda moliyaviy 
cheklovlar va xodimlarning ekologik savodxonligi muhim to‘siq bo‘lishini qayd etgan.

Xalqaro yirik brendlar yashil iqtisodiyot konsepsiyasini faol ravishda integratsiya qilmoqda. Hilton 
kompaniyasi o‘zining LightStay platformasi orqali energiya va suv iste’molini monitoring qilish, chiqindilarni 
kamaytirish va uglerod izini nazorat qilishni joriy qilgan (Hilton Sustainability Report, 2022). Marriott International 
esa “Serve 360” tashabbusi orqali 2025 yilgacha karbon chiqindilarini 50% ga kamaytirish va qayta tiklanuvchi 
energiyaga keng o‘tishni rejalashtirgan (Marriott Sustainability Report, 2021). Green Key (2021) xalqaro ekologik 
sertifikatlash dasturi orqali mehmonxonalarni atrof-muhit standartlariga rioya etishga rag‘batlantirmoqda. Bu 
sertifikat Skandinaviya, G‘arbiy Yevropa va Osiyo davlatlarida keng tarqalgan bo‘lib, mehmonxona faoliyatining 
barcha jarayonlarini ekologik mezonlar asosida baholaydi.

Shuningdek, Chan (2019) yashil mehmonxonalarga investitsiya qilish nafaqat ekologik foyda, balki uzoq 
muddatli iqtisodiy samaradorlik ham keltirishini ta’kidlaydi. Tadqiqotlarda ko‘rsatilishicha, yashil menejment 
dasturlarini joriy qilgan mehmonxonalar bozor raqobatida ustunlikka ega bo‘lib, mijozlarning sodiqligini 
oshiradi. O‘zbekiston misolida esa, UNDP (2020) hisobotida mamlakat turizm sanoatida yashil iqtisodiyot 
tamoyillarini joriy etish imkoniyatlari va muammolari tahlil qilingan. Unda qayd etilishicha, yirik xalqaro brendlar 
faoliyat yuritayotgan mehmonxonalar ma’lum darajada ekologik standartlarga amal qilmoqda, biroq mahalliy 
mehmonxonalarda ekologik menejmentni tatbiq etishda moliyaviy resurslar va tajriba yetishmasligi kuzatiladi.

Adabiyotlarda yashil iqtisodiyot konsepsiyasining mehmonxona sohasiga integratsiyasi global darajada 
ijobiy natijalar berishi isbotlangan. Xalqaro tajriba shuni ko‘rsatadiki, ushbu yondashuv nafaqat ekologik 
barqarorlik, balki iqtisodiy samaradorlik va ijtimoiy mas’uliyatni ham ta’minlaydi. Shu bois, O‘zbekiston 
mehmonxonalari uchun ushbu konsepsiyani o‘z faoliyatiga integratsiya qilish dolzarbdir.

T A D Q I Q O T  M E T O D O L O G I YA S I
Mazkur tadqiqotning metodologik asosini turizm va mehmonxona sohasida yashil iqtisodiyot 

konsepsiyasining qo‘llanilishi hamda integratsiya jarayonlarini ilmiy asosda o‘rganish tashkil etadi. Tadqiqot 
jarayonida nazariy va amaliy yondashuvlar uyg‘unlashtirilib, xalqaro tajribani tahlil qilish va uni O‘zbekiston 
sharoitiga tatbiq etish imkoniyatlarini aniqlash maqsad qilingan. Tadqiqotning ilmiy-uslubiy bazasi sifat tadqiqot 
(qualitative research) metodlariga tayangan holda shakllantirildi. Ushbu usul tanlanishining asosiy sababi — 
yashil iqtisodiyot konsepsiyasi va uning mehmonxona sohasiga integratsiyasi masalalari tizimli yondashuvni, 
nazariy asoslashni va xalqaro tajribani chuqur tahlil qilishni talab etishidadir.

Tadqiqotda mavjud adabiyotlar sharhi, xalqaro tashkilotlar hisobotlari hamda yirik mehmonxona 
tarmoqlarining amaliy tajribasi asosiy manba sifatida ishlatildi. Metodologiyaning muhim tarkibiy qismi sifatida 
turli xil xalqaro va milliy manbalardan foydalanildi:

• Xalqaro tashkilotlar hujjatlari va hisobotlari – BMTning Atrof-muhit dasturi (UNEP), Jahon turizm tashkiloti 
(UNWTO), BMT Taraqqiyot dasturi (UNDP) va boshqa global institutlarning barqaror turizm hamda yashil 
iqtisodiyotga oid hisobotlari.

• Ilmiy adabiyotlar – ekologik menejment, yashil iqtisodiyot tamoyillari va barqaror mehmonxona boshqaruvi 
bo‘yicha ilmiy maqolalar (Bohdanowicz, 2006; Chan & Wong, 2006; Chan, 2019).

• Amaliy misollar – Hilton, Marriott, Accor kabi yirik xalqaro mehmonxona tarmoqlarining yillik barqarorlik 
hisobotlari hamda “Green Key” sertifikatlash tizimining me’yoriy hujjatlari.

• O‘zbekiston tajribasi – UNDP O‘zbekiston bo‘limining turizm rivojlanishi va energiya samaradorligini 
oshirishga oid milliy hisobotlari, shuningdek, ayrim yirik mehmonxonalar faoliyati (Hilton Tashkent City, Hyatt 
Regency Tashkent).

T A H I L  V A  N A T I J A L A R
Tadqiqotda bir qator ilmiy-uslubiy yondashuvlar qo‘llanilib, ular orqali mehmonxona sektorida yashil 

iqtisodiyot tamoyillarining joriy etilishi bo‘yicha xalqaro tajribani tahlil qilish va uni O‘zbekiston sharoitiga 
moslashtirish imkoniyatlarini aniqlash maqsad qilingan. Qiyosiy tahlil usuli yordamida Yevropa, AQSh va Osiyo 
mamlakatlarida yashil iqtisodiyot tamoyillarining mehmonxona sektoriga integratsiyasi o‘zaro solishtirildi. Bu 
usul rivojlangan davlatlar tajribasini O‘zbekiston sharoitiga moslashtirishning real imkoniyatlarini aniqlashga 
xizmat qildi. Kontent-analiz usuli asosida xalqaro tashkilotlarning barqaror turizm va yashil iqtisodiyotga doir 
rasmiy hisobotlari, shuningdek, yirik mehmonxona tarmoqlarining barqarorlik bo‘yicha ma’lumotlari tizimli 
ravishda o‘rganilib, ularning asosiy tamoyillari, strategik yo‘nalishlari va boshqaruv mexanizmlari aniqlab olindi. 
Sistematik yondashuv orqali yashil iqtisodiyot konsepsiyasining mehmonxona faoliyatiga ekologik, iqtisodiy 
va ijtimoiy yo‘nalishlarda ta’siri baholandi. Shuningdek, nazariy umumlashtirish usuli orqali mavjud adabiyotlar 
sharxi asosida ilmiy g‘oyalar, nazariy konsepsiyalar va amaliy tajribalar integratsiya qilinib, umumiy ilmiy 
xulosalar shakllantirildi.

Tadqiqotning asosiy chegaralaridan biri shundaki, u asosan nazariy va ikkilamchi manbalarga tayandi, 
mehmonxonalar faoliyati bo‘yicha to‘g‘ridan-to‘g‘ri empirik kuzatuvlar yoki mehmonlar hamda xodimlar o‘rtasida 
keng ko‘lamli so‘rovnomalar o‘tkazilmadi. Shuningdek, tahlilda ko‘proq yirik xalqaro mehmonxona brendlari 
faoliyatiga e’tibor qaratilib, kichik va o‘rta toifadagi mahalliy mehmonxonalar bo‘yicha ma’lumotlar cheklangan 
bo‘lib qoldi. Shunga qaramay, tanlangan metodologiya xalqaro tajribani tizimli tahlil qilish va O‘zbekiston 
mehmonxona sohasida yashil iqtisodiyot konsepsiyasini joriy etish istiqbollarini aniqlash imkonini berdi. 
Ushbu yondashuv ekologik menejment amaliyotlarining iqtisodiy samaradorligi, raqobat ustunligi va barqaror 
rivojlanishga qo‘shadigan hissasi bo‘yicha ilmiy asoslangan tavsiyalar ishlab chiqishga zamin yaratdi.

Xalqaro tajriba natijalari yashil iqtisodiyot tamoyillarining mehmonxona faoliyatiga keng va samarali 
integratsiya qilinayotganini ko‘rsatmoqda. Yevropa mamlakatlarida, xususan Skandinaviya davlatlarida “Green 
Key” sertifikatiga ega mehmonxonalar ulushi 40 foizdan oshib, energiya iste’molini 20-25 foizgacha qisqartirishga 
erishilgan. AQShda Marriott va Hilton kabi yirik mehmonxona tarmoqlari barqarorlik strategiyalarini amalga 
oshirib, karbon izini sezilarli darajada kamaytirgan; masalan, Hilton kompaniyasi 2021-yilda elektr energiyasi 
sarfini 15 foizga qisqartirganini qayd etgan. Osiyo mamlakatlarida esa yashil texnologiyalar innovatsion 
yechimlar bilan uyg‘unlashtirilmoqda. Singapurdagi Marina Bay Sands mehmonxonasi chiqindilarni qayta 
ishlash hamda “zero waste” strategiyasini joriy etish orqali atrof-muhitga ta’sirini sezilarli darajada kamaytirib, 
ekologik menejmentning ilg‘or modelini taqdim etmoqda.

O‘zbekiston bo‘yicha kuzatishlar shuni ko‘rsatadiki, yirik xalqaro brendlar faoliyat yuritayotgan 
mehmonxonalarda (Hilton Tashkent City, Hyatt Regency Tashkent) yashil menejmentning ayrim elementlari 
– energiya tejamkor yoritish, suv tejovchi tizimlar va chiqindilarni saralash amaliyoti joriy etilgan. Mahalliy 
mehmonxonalar orasida ekologik standartlar keng tatbiq qilinmagan bo‘lsa-da, UNDP dasturlari doirasida 
energiya samaradorligini oshirishga qaratilgan tajriba loyihalari amalga oshirilmoqda. Mehmonlar orasida 
ekologik ong darajasi asta-sekin oshib bormoqda, biroq yashil xizmatlarga bo‘lgan talab hali yetarli darajada 
yuqori emas.

Xalqaro tajriba tahlili yashil iqtisodiyot tamoyillarining iqtisodiy va ekologik samaradorligini aniq ko‘rsatib 
bermoqda. Energiya va suv sarfini kamaytirish natijasida mehmonxonalar o‘z xarajatlarini 10-15 foizgacha 
qisqartirishi mumkinligi ilmiy tadqiqotlarda tasdiqlangan. Ekologik sertifikatlarga ega mehmonxonalar bozor 
raqobatida ustunlikka ega bo‘lib, mijozlar sodiqligi oshmoqda. Bundan tashqari, yashil texnologiyalarni joriy 
etgan mehmonxonalar investitsiya jalb qilishda ham qo‘shimcha imkoniyatlarga ega bo‘lmoqda.

Shu bilan birga, bir qator muammolar ham mavjud: moliyaviy cheklovlar kichik va o‘rta toifadagi 
mehmonxonalar uchun yashil texnologiyalarni joriy etishni qiyinlashtirmoqda; xodimlarning ekologik savodxonligi 
yetarli emas; mahalliy normativ-huquqiy baza esa xalqaro standartlarga to‘liq moslashtirilmagan. Ushbu 
cheklovlarga qaramay, O‘zbekiston mehmonxona sektorida yashil iqtisodiyot tamoyillarini joriy etish istiqbollari 

yuqori bo‘lib, xalqaro tajribani mahalliy sharoitga moslashtirish barqaror turizm va iqtisodiy raqobatbardoshlikni 
kuchaytirishda muhim omil bo‘lib xizmat qiladi.

X U L O S A  V A  T A K L I F L A R
Xalqaro tajriba asosida yashil iqtisodiyot konsepsiyasining mehmonxonalar faoliyatiga integratsiyasi 

ekologik barqarorlikni ta’minlash va iqtisodiy samaradorlikni oshirishda muhim omil ekanligi aniqlangan. Yashil 
texnologiyalarni joriy etish, energiya va suv resurslarini tejash, chiqindilarni boshqarish hamda atrof-muhitga 
salbiy ta’sirni kamaytirish mehmonxonalar uchun nafaqat ekologik izni qisqartirish imkonini yaratadi, balki 
mijozlar ishonchini oshirish, ijobiy brend imijini shakllantirish va bozor raqobatbardoshligini kuchaytirishga 
xizmat qiladi. Xalqaro amaliyotlar shuni ko‘rsatadiki, yashil iqtisodiyot tamoyillarining samarali qo‘llanilishi 
mehmonxona biznesida barqaror rivojlanish uchun yangi imkoniyatlar yaratadi, xarajatlarni optimallashtiradi va 
uzoq muddatli iqtisodiy foyda keltiradi. Shu bois, O‘zbekiston mehmonxona sohasi uchun ushbu konsepsiyani 
izchil o‘zlashtirish, joriy etish va rivojlantirish strategik ahamiyatga ega bo‘lib, barqaror turizmni shakllantirishning 
muhim yo‘nalishlaridan biri sifatida qaraladi.

